
20-02-2022  ΟΡΘΡΟΣ 
† ΚΥΡΙΑΚΗ ΤΟΥ ΑΣΩΤΟΥ 

† Μνήμη τοῦ ἐν Ἁγίοις Πατρὸς ἡμῶν  
Λέοντος,  Ἐπισκόπου Κατάνης. 

Ἦχος βʹ. Ἑωθινὸν  Β΄. 
ΕΙΣ ΤΟΝ ΟΡΘΡΟΝ 

Μετὰ τὸν Ἑξάψαλμον,… 
Συναπτὴ μεγάλη καὶ ἡ Ἐκφώνησις 

Ὅτι πρέπει σοι πᾶσα δόξα… 
Ἦχος Β΄ 

Θεὸς Κύριος, καὶ ἐπέφανεν ἡμῖν, 
εὐλογημένος ὁ ἐρχόμενος ἐν 
ὀνόματι Κυρίου. 

Στίχ, α΄. Ἐξομολογεῖσθε τῷ 
Κυρίῳ, ὅτι ἀγαθός, ὅτι εἰς τόν 
αἰῶνα τό ἔλεος αὐτοῡ. 

Θεὸς Κύριος, καὶ ἐπέφανεν 
ἡμῖν…  

Στίχ, β΄. Πάντα τὰ ἔθνη ἐκύκλω-
σάν με, καὶ τῷ ὀνόματι Κυρίου 
ἠμυνάμην αὐτούς. 

Θεὸς Κύριος, καὶ ἐπέφανεν 
ἡμῖν… 

Στίχ, γ΄. Παρὰ Κυρίου ἐγένετο 
αὕτη, καί ἐστι θαυμαστὴ ἐν ὀφθαλ-
μοῖς ἡμῶν. 

Θεὸς Κύριος, καὶ ἐπέφανεν 
ἡμῖν…  

ΑΠΟΛΥΤΙΚΙΑ 
Ἀπολυτίκιον. Ἦχος Β́. 

Ὅτε κατῆλθες πρὸς τὸν θάνα-
τον, ἡ ζωὴ ἡ ἀθάνατος, τότε τὸν 
ᾍδην ἐνέκρωσας, τῇ ἀστραπῇ τῆς 
Θεότητος· ὅτε δὲ καὶ τοὺς τε-
θνεῶτας ἐκ τῶν καταχθονίων 
ἀνέστησας, πᾶσαι αἱ Δυνάμεις τῶν 
ἐπουρανίων ἐκραύγαζον· Ζωοδότα 
Χριστὲ ὁ Θεὸς ἡμῶν, δόξα σοι.   

Δόξα Πατρὶ… τὀ ὡς ἄνω  
Καὶ νῦν… Θεοτοκίον 

Πάντα ὑπὲρ ἔννοιαν, πάντα 
ὑπερένδοξα, τὰ σὰ Θεοτόκε μυ-
στήρια, τῇ ἁγνείᾳ ἐσφραγισμένη, 
καὶ παρθενίᾳ φυλαττομένη, Μήτηρ 
ἐγνώσθης ἀψευδής, Θεὸν τεκοῦσα 
ἀληθινόν, αὐτὸν ἱκέτευε σωθῆναι 
τὰς ψυχὰς ἡμῶν. 

Συναπτὴ μικρά καὶ ἡ Ἐκφώνησις 
  Ὅτι σὸν τὸ κράτος…    

ΚΑΘΙΣΜΑΤΑ ΑΝΑΣΤΑΣΙΜΑ 
Μετὰ τὴν ά Στιχολογίαν. 

Ἦχος Β΄ 
Ὁ εὐσχήμων Ἰωσήφ, ἀπὸ τοῦ 

ξύλου καθελὼν τὸ ἄχραντον σου 
Σῶμα, σινδόνι καθαρᾷ, εἱλήσας καὶ 
ἀρώμασιν, ἐν μνήματι καινῷ κη-
δεύσας ἀπέθετο. ἀλλὰ τριήµερος 
ἀνέστης Κύριε, παρέχων τῷ κόσµῳ 
τὸ µέγα ἔλεος. 

Δόξα Πατρί…  
Ταῖς μυροφόροις Γυναιξί, παρὰ 

τὸ μνῆμα ἐπιστάς, ὁ Ἄγγελος 
ἐβόα· Τὰ μύρα τοῖς θνητοῖς ὑπάρ-
χει ἁρμόδια, Χριστὸς δὲ διαφ-
θορᾶς ἐδείχθη ἀλλότριος, ἀλλὰ 
κραυγάσατε· Ἀνέστη ὁ Κύριος, 
παρέχων τῷ κόσμῳ τὸ μέγα ἔλεος. 

Καὶ νῦν… Θεοτοκίον 
Ὑπερδεδοξασμένη ὑπάρχεις, 

Θεοτόκε Παρθένε, ὑμνοῦμέν σε∙ 
διὰ γὰρ τοῦ Σταυροῦ τοῦ Υἱοῦ 
σου, κατεβλήθη ὁ ᾅδης, καὶ ὁ θάνα-
τος τέθνηκε, νεκρωθέντες ἀνέστη-
μεν, καὶ ζωῆς ἠξιώθημεν, τὸν 
Παράδεισον ἐλάβομεν, τὴν ἀρ-
χαίαν ἀπόλαυσιν. Διὸ εὐχαρι-
στοῦντες δοξολογοῦμεν, ὡς κρα-
ταιὸν Χριστὸν τὸν Θεὸν ἡμῶν, καὶ 
μόνον πολυέλεον.   

Μετὰ τὴν β´  Στιχολογίαν, ἕτερα 

Ἦχος  β΄. 
Τὸν λίθον τοῦ μνήματος, σφρα-

γισθῆναι μὴ κωλύσας, τὴν πέτραν 
τῆς πίστεως ἀναστάς, παρέσχες 
πᾶσι, Κύριε, δόξα σοι.  

Δόξα Πατρί…  
Τῶν Μαθητῶν σου ὁ χορός, σὺν 

μυροφόροις Γυναιξίν, ἀγάλλεται 
συμφώνως· κοινὴν γὰρ ἑορτὴν σὺν 
αὐτοῖς ἑορτάζομεν, εἰς δόξαν καὶ 
τιμὴν τῆς σῆς Ἀναστάσεως, καὶ δι' 
αὐτῶν, φιλάνθρωπε Κύριε, τῷ λαῷ 
σου παράσχου τὸ μέγα ἔλεος. 

Καὶ νῦν…Θεοτοκίον. 
Ὑπερευλογημένη ὑπάρχεις, Θε-

οτόκε Παρθένε· διὰ γὰρ τοῦ ἐκ σοῦ 
σαρκωθέντος, ὁ ᾍδης ἠχμαλώτι-
σται, ὁ Ἀδὰμ ἀνακέκληται, ἡ κα-
τάρα νενέκρωται, ἡ Εὔα ἠλευθέρω-
ται, ὁ θάνατος τεθανάτωται καὶ 
ἡμεῖς ἐζωοποιήθημεν· διὸ ἀνυ-
μνοῦντες βοῶμεν· Εὐλογητὸς Χρι-
στὸς ὁ Θεὸς ἡμῶν, ὁ οὕτως εὐδο-
κήσας, δόξα σοι. 

Τὰ Ἀναστάσιμα Εὐλογητάρια. 
Ἦχος πλ. α΄ 

Στίχ. Εὐλογητὸς εἶ, Κύριε, 
δίδαξόν με τὰ δικαιώματά σου. 

Τῶν Ἀγγέλων ὁ δῆμος, κατε-
πλάγη ὁρῶν σε, ἐν νεκροῖς λογι-
σθέντα, τοῦ θανάτου δὲ Σωτήρ, τὴν 
ἰσχὺν καθελόντα, καὶ σὺν ἑαυτῷ 
τὸν Ἀδὰμ ἐγείραντα, καὶ ἐξ ᾅδου 
πάντας ἐλευθερώσαντα. 

Στίχ. Εὐλογητὸς εἶ, Κύριε, 
δίδαξόν με τὰ δικαιώματά σου. 

Τί τὰ μύρα, συμπαθῶς τοῖς 
δάκρυσιν, ὢ Μαθήτριαι κιρνᾶτε; ὁ 
ἀστράπτων ἐν τῷ τάφῳ Ἄγγελος, 
προσεφθέγγετο ταῖς Μυροφόροις, 

Ἴδετε ὑμεῖς τὸν τάφον καὶ ᾔσθητε, 
ὁ Σωτὴρ γὰρ ἐξανέστη τοῦ μνήμα-
τος. 

Στίχ. Εὐλογητὸς εἶ, Κύριε, 
δίδαξόν με τὰ δικαιώματά σου. 

Λίαν πρωΐ, Μυροφόροι ἔδραμον, 
πρὸς τὸ μνῆμά σου θρηνολογοῦσαι, 
ἀλλ’ ἐπέστη, πρὸς αὐτὰς ὁ Ἄγγε-
λος, καὶ εἶπε΄ θρήνου ὁ καιρὸς 
πέπαυται, μὴ κλαίετε, τὴν Ἀνάστα-
σιν δέ, Ἀποστόλοις εἴπατε.  

Στίχ. Εὐλογητὸς εἶ, Κύριε, 
δίδαξόν με τὰ δικαιώματά σου 

Μυροφόροι γυναῖκες, μετὰ 
μύρων ἐλθοῦσαι, πρὸς τὸ μνῆμά 
σου Σῶτερ, ἐνηχοῦντο Ἀγγέλου 
πρὸς αὐτὰς φθεγγομένου. Τί μετὰ 
νεκρῶν, τὸν ζῶντα λογίζεσθε; ὡς 
Θεὸς γάρ, ἐξανέστη τοῦ μνήματος. 

Δόξα Πατρί… Τριαδικὸν 
Προσκυνοῦμεν Πατέρα, καὶ τὸν 

τούτου Υἱόν τε, καὶ τὸ Ἅγιον 
Πνεῦμα, τὴν Ἁγίαν Τριάδα, ἐν μιᾷ 
τῇ οὐσίᾳ, σὺν τοῖς Σεραφείμ, 
κράζοντες τό, Ἅγιος, Ἅγιος, Ἅγιος 
εἶ, Κύριε. 

Καὶ νῦν… Θεοτοκίον 
Ζωοδότην τεκοῦσα, ἐλυτρώσω 

Παρθένε, τὸν Ἀδὰμ ἁμαρτίας, χαρ-
μονὴν δὲ τῇ Εὔᾳ, ἀντὶ λύπης 
παρέσχες, ῥεύσαντα ζωῆς, ἴθυνε 
πρὸς ταύτην δέ, ὁ ἐκ σοῦ σαρκω-
θείς Θεὸς καὶ ἄνθρωπος. 

Ἀλληλούϊα, Ἀλληλούϊα, Ἀλλη-
λούϊα. Δόξα σοι ὁ Θεός. 

Ἀλληλούϊα, Ἀλληλούϊα, Ἀλλη-
λούϊα. Δόξα σοι ὁ Θεός. 

Ἀλληλούϊα, Ἀλληλούϊα, Ἀλλη-
λούϊα. Δόξα σοι ὁ Θεός. 

Συναπτὴ μικρά καὶ ἡ Ἐκφώνησις 

 Ὅτι ηὐλόγηταί σου… 
Ἡ Ὑπακοή. Ἦχος Β΄. 

Μετὰ τὸ Πάθος πορευθεῖσαι ἐν 
τῷ μνήματι πρὸς τὸ μυρίσαι τὸ 
σῶμά σου αἱ γυναῖκες Χριστὲ ὁ 
Θεός, εἶδον Ἀγγέλους ἐν τῷ τάφῳ 
καὶ ἐξέστησαν· φωνῆς γὰρ ἤκουον 
ἐξ αὐτῶν, ὅτι ἀνέστη ὁ Κύριος, δω-
ρούμενος τῷ κόσμῳ τὸ μέγα ἔλεος. 

ΑΝΑΒΑΘΜΟΙ 
Ἀντίφωνον Α´. Ἦχος Β΄. 

Ἐν τῷ οὐρανῷ τὰ ὄμματα, 
ἐκπέμπω μου τῆς καρδίας, πρὸς σὲ 
Σωτήρ, σῶσόν με σῇ ἐπιλάμψει.  

Ἐλέησον ἡμᾶς τοὺς πταίοντάς 
σοι πολλὰ καθ' ἑκάστην ὥραν, ὦ 
Χριστέ μου, καὶ δὸς πρὸ τέλους 
τρόπους, τοῦ μετανοεῖν σοι. 

Δόξα Πατρί… Καὶ νῦν… 
Ἁγίῳ Πνεύματι, τὸ βασιλεύειν 

πέλει, τὸ ἁγιάζειν, τὸ κινεῖν τὴν 
κτίσιν· Θεὸς γάρ ἐστιν, ὁμοούσιος 
Πατρὶ καὶ Λόγῳ. 

Ἀντίφωνον Β´ 
Εἰ μὴ ὅτι Κύριος ἦν ἐν ἡμῖν, τὶς 

ἱκανὸς σῷος φυλαχθῆναι, ἐκ τοῦ 
ἐχθροῦ ἅμα, καὶ ἀνθρωποκτόνου; 

Τοῖς ὁδοῦσιν αὐτῶν, μὴ παρα-
δῷς Σῶτερ τὸν σὸν δοῦλον, λέο-
ντος τρόπον κατ' ἐμοῦ κινοῦνται· 
καὶ γὰρ οἱ ἐχθροί μου. 

Δόξα Πατρί…Καὶ νῦν… 
Ἁγίῳ Πνεύματι, ζωαρχία καὶ 

γέρας· πάντα γὰρ τὰ κτιστά, ὡς 
Θεὸς ὢν δυναμοῖ, συντηρεῖ ἐν Πα-
τρὶ δι' Υἱοῦ δέ. 

Ἀντίφωνον Γ´ 
Οἱ πεποιθότες ἐπὶ Κύριον, 

ἐοίκασιν ὄρει τῷ ἁγίῳ, οἳ οὐδαμῶς 

σαλεύονται, προσβολαῖς τοῦ 
Βελίαρ. 

Ἐν ἀνομίαις χεῖρας αὐτῶν μὴ 
ἐκτεινάτωσαν οἱ θείως ζῶντες· οὐ 
γὰρ ἐᾷ Χριστός, τῇ ῥάβδῳ τὸν 
κλῆρον αὐτοῦ.  

Δόξα Πατρί…Καὶ νῦν… 
Ἁγίῳ Πνεύματι, προσπηγάζει 

πᾶσα σοφία, ἔνθεν χάρις Ἀπο-
στόλοις, καὶ τοῖς ἄθλοις κα-
ταστέφονται Μάρτυρες, καὶ 
Προφῆται ὁρῶσι. 

Προκείμενον 
Ἐξεγέρθητι, Κύριε ὁ Θεός μου, 

ἐν προστάγματι ᾧ ἐνετείλω, καὶ 
συναγωγὴ λαῶν κυκλώσει σε.  

Στίχ. Κύριε, ὁ Θεός μου, ἐπὶ σοὶ 
ἤλπισα· σῶσόν με ἐκ πάντων τῶν 
διωκόντων με καὶ ῥῦσαί με. 

Ἐξεγέρθητι, Κύριε ὁ Θεός μου, 
ἐν προστάγματι ᾧ ἐνετείλω, καὶ 
συναγωγὴ λαῶν κυκλώσει σε. 

Ἡ Τάξις τοῦ Ἑωθινοῦ Εὐαγγελίου 
Ἦχος β΄. 

Πᾶσα πνοὴ αἰνεσάτω τὸν Κύριον. 
Πᾶσα πνοὴ αἰνεσάτω τὸν Κύριον. 
Αἰνεσάτω πνοὴ πᾶσα τὸν Κύριον. 

ΕΩΘΙΝΟΝ  
Τῷ  

 
Δόξα σοι, Κύριε, δόξα σοι. 
 

Ὁ Προεστὼς ἢ ὁ Ἀναγνώστης: 
Ἀνάστασιν Χριστοῦ θεασάμε-

νοι, προσκυνήσωμεν Ἅγιον, 
Κύριον, Ἰησοῦν τὸν μόνον ἀναμάρ-
τητον. Τὸν Σταυρόν σου, Χριστέ, 
προσκυνοῦμεν, καὶ τὴν ἁγίαν σου 
Ἀνάστασιν ὑμνοῦμεν καὶ δοξάζο-
μεν. Σὺ γὰρ εἶ Θεὸς ἡμῶν, ἐκτὸς 

σοῦ ἄλλον οὐκ οἴδαμεν, τὸ ὄνομά 
σου ὀνομάζομεν. Δεῦτε πάντες οἱ 
πιστοί, προσκυνήσωμεν τὴν τοῦ 
Χριστοῦ ἁγίαν Ἀνάστασιν, ἰδοὺ 
γὰρ ἦλθε διὰ τοῦ Σταυροῦ, χαρὰ 
ἐν ὅλῳ τῷ κόσμῳ. Διὰ παντὸς 
εὐλογοῦντες τὸν Κύριον, ὑμνοῦμεν 
τὴν Ἀνάστασιν αὐτοῦ. Σταυρὸν 
γὰρ ὑπομείνας δι’ ἡμᾶς, θανάτῳ 
θάνατον ὤλεσεν. 

Καὶ εὐθὺς ὁ Ν’ Ψαλμὸς 

 εἰς ἦχον β΄ 

Ἐλέησόν με ὁ Θεὸς κατὰ τὸ 
μέγα ἔλεός σου καὶ κατὰ τὸ 
πλῆθος των οἰκτιρμῶν σου ἐξάλει-
ψον τὸ ἀνόμημά μου. 

Ἐπὶ πλεῖον πλῦνόν με ἀπὸ τῆς 
ἀνομίας μου καὶ ἀπὸ τῆς ἁμαρτίας 
μου καθάρισόν με. 

Ὅτι τὴν ἀνομίαν μου ἐγὼ 
γινώσκω καὶ ἡ ἁμαρτία μου 
ἐνώπιόν μου ἐστὶ διὰ παντὸς. 

Σοὶ μόνῳ ἥμαρτον καὶ τὸ πο-
νηρὸν ἐνώπιόν σου ἐποίησα ὅπως 
ἂν δικαιωθῇς ἐν τοῖς λόγοις σου 
καὶ νικήσῃς ἐν τῷ κρίνεσθαί σε. 

Ἰδοὺ γὰρ ἐν ἀνομίαις συ-
νελήφθην καὶ ἐν ἁμαρτίαις 
ἐκίσσησέ με ἡ μήτηρ μου. 

Ἰδοὺ γὰρ ἀλήθειαν ἠγάπησας τὰ 
ἄδηλα καὶ τὰ κρύφια τῆς σοφίας 
σου ἐδήλωσάς μοι. 

Ῥαντιεῖς με ὑσσώπῳ καὶ καθα-
ρισθήσομαι πλυνεῖς με καὶ ὑπὲρ 
χιόνα λευκανθήσομαι. 

Ἀκουτιεῖς μοι ἀγαλλίασιν καὶ 
εὐφροσύνην ἀγαλλιάσονται ὀστέα 
τεταπεινωμένα. 

Ἀπόστρεψον τὸ πρόσωπόν σου 
ἀπὸ τῶν ἁμαρτιῶν μου καὶ πάσας 
τὰς ἀνομίας μου ἐξάλειψον. 

Καρδίαν καθαρὰν κτίσον ἐν ἐμοὶ 
ὁ Θεὸς καὶ πνεῦμα εὐθὲς ἐγκαίνι-
σον ἐν τοῖς ἐγκάτοις μου. 

Μὴ ἀποῤῥίψῃς με ἀπὸ τοῦ 
προσώπου σου καὶ τὸ Πνεῦμα σου 
τὸ ἅγιον μὴ ἀντανέλῃς ἀπ’ ἐμοῦ. 

Ἀπόδος μοι τὴν ἀγαλλίασιν τοῦ 
σωτηρίου σου καὶ πνεύματι ἡγεμο-
νικῷ στήριξόν με. 

Διδάξω ἀνόμους τὰς ὁδούς σου 
καὶ ἀσεβεῖς ἐπὶ σὲ ἐπιστρέψουσιν. 

Ῥῦσαί με ἐξ αἱμάτων ὁ Θεὸς, ὁ 
Θεὸς τῆς σωτηρίας μου, ἀγαλ-
λιάσεται ἡ γλῶσσά μου τὴν δικαι-
οσύνην σου. 

Κύριε, τὰ χείλη μου ἀνοίξεις, καὶ 
τὸ στόμα μου ἀναγγελεῖ τὴν 
αἴνεσίν σου. 

Ὅτι εἰ ἠθέλησας θυσίαν ἔδωκα 
ἂν ὁλοκαυτώματα οὐκ εὐδοκήσεις. 

Θυσία τῷ Θεῷ, πνεῦμα συντε-
τριμμένον καρδίαν συντετριμμένην 
καὶ τεταπεινωμένην ὁ Θεὸς οὐκ 
ἐξουδενώσει. 

Ἀγάθυνον, Κύριε, ἐν τῇ εὐδοκίᾳ 
σου τὴν Σιὼν, καὶ οἰκοδομηθήτω 
τὰ τείχη Ἱερουσαλήμ. 

Τότε εὐδοκήσεις θυσίαν δικαι-
οσύνης ἀναφορὰν καὶ ὁλοκαυ-
τώματα. 

 Τότε ἀνοίσουσιν ἐπὶ τὸ θυσια-
στήριόν σου μόσχους, καὶ ἐλέησόν 
με ὁ Θεός. 

Δόξα Πατρὶ  καὶ Υἱῷ καὶ Ἁγίω 
Πνεύματι.  

Τῆς μετανοίας ἄνοιξόν μοι πύ-
λας, ζωοδότα· ὀρθρίζει γὰρ τὸ 

πνεῦμά μου πρὸς ναὸν τὸν ἅγιόν 
σου, ναὸν φέρον τοῦ σώματος ὅλον 
ἐσπιλωμένον· ἀλλ᾿ ὡς οἰκτίρμων 
κάθαρον εὐσπλάγχνῳ σου ἐλέει. 

Καὶ νῦν καὶ ἀεὶ καὶ εἰς τοὺς 
αἰῶνας τῶν αἰώνων. Ἀμήν.  

Τῆς σωτηρίας εὔθυνόν μοι τρί-
βους, Θεοτόκε· αἰσχραῖς γὰρ κα-
τερρύπωσα τὴν ψυχὴν ἁμαρτίαις, 
ὡς ῥαθύμως τὸν βίον μου ὅλον 
ἐκδαπανήσας· ταῖς σαῖς πρεσβεί-
αις ῥῦσαί με πάσης ἀκαθαρσίας. 

Στίχ. Ἐλέησόν με, ὁ Θεός, κατὰ 
τὸ μέγα ἔλεός σου, καὶ κατὰ τὸ 
πλῆθος τῶν οἰκτιρμῶν σου ἐξάλει-
ψον τὸ ἀνόμημά μου. 

Ἰδιόμελον. Ἦχος πλ. β΄ 
Τὰ πλήθη τῶν πεπραγμένων 

μοι δεινῶν ἐννοῶν ὁ τάλας, τρέμω 
τὴν φοβερὰν ἡμέραν τῆς κρίσεως· 
ἀλλὰ θαρρῶν εἰς τὸ ἔλεος τῆς 
εὐσπλαγχνίας σου, ὡς ὁ Δαυῒδ βοῶ 
σοι· Ἐλέησόν με, ὁ Θεός, κατὰ τὸ 
μέγα σου ἔλεος.  

Σῶσον ὁ Θεὸς τὸν λαὸν σου… 
Κύριε, ἐλέησον. Κύριε, ἐλέησον. 

Κύριε, ἐλέησον.(δ΄) 
Ἐλέει καὶ οἰκτιρμοῖς… 

ΚΑΝΟΝΕΣ 
ὁ Ἀναστάσιμος εἰς δ´ 

ᾨδὴ α΄.  
Ἦχος  Β΄ . Ὁ Εἱρμός. 

Ἐν βυθῷ κατέστρωσέ ποτε, τὴν 
Φαραωνίτιδα, πανστρατιὰν ἡ ὑπε-
ροπλος δύναμις, σαρκωθεὶς ὁ Λό-
γος δέ, τὴν παμμόχθηρον ἁμαρτίαν 
ἐξήλειψεν, ὁ δεδοξασμένος Κύριος· 
ἐνδόξως γὰρ δεδόξασται».  

Στίχ. Δόξα τῇ ἁγίᾳ ἀναστάσει 
σου, Κύριε.  

Ὁ τοῦ κόσμου ἄρχων ἀγαθέ, ᾧ 
ἀπεγραψάμεθα, τῇ ἐντολῇ τῇ σῇ μὴ 
πειθαρχήσαντες, τῷ Σταυρῷ σου 
κέκριται· προσβαλὼν γάρ σοι ὡς 
θνητῷ, περιπέπτωκε τῷ τῆς 
ἐξουσίας κράτει σου, καὶ ἀσθενὴς 
διήλεγκται. 

Στίχ. Δόξα τῇ ἁγίᾳ ἀναστάσει 
σου, Κύριε. 

Λυτρωτὴς τοῦ γένους τῶν βρο-
τῶν, καὶ τῆς ἀκηράτου ζωῆς 
ἀρχηγός, εἰς τὸν κόσμον ἐλήλυθας· 
τῇ γὰρ Ἀναστάσει σου, διεσπάρα-
ξας τοῦ θανάτου τὰ σπάργανα, ἣν 
δοξολογοῦμεν ἅπαντες· ἐνδόξως 
γὰρ δεδόξασται. 

Στίχ. Ὑπεραγία Θεοτόκε, 
σῶσον ἡμᾶς.        Θεοτοκίον 

Ὑπερτέρα πέφηνας Ἁγνή, 
πάσης ἀοράτου τε, καὶ ὁρατῆς ἀει-
πάρθενε κτίσεως· τὸν γὰρ κτίστην 
τέτοκας, ὡς ηὐδόκησε σαρκωθῆναι 
ἐν μήτρᾳ σου, ᾧ σὺν παρρησίᾳ 
πρέσβευε, σωθῆναι τὰς ψυχὰς 
ἡμῶν.   

Ὁ Κανὼν τοῦ Τριῳδίου 
ᾨδὴ α'.  Ἦχος β'  

Τὴν Μωσέως ᾠδὴν 
Στίχ.  Δόξα  σοι,  ὁ  Θεὸς  ἡμ

ῶν,  δόξα σοι. 
Ἰησοῦ ὁ Θεός, μετανοοῦντα 

δέξαι νῦν κἀμέ, ὡς τὸν Ἄσωτον 
Υἱόν, πάντα τὸν βίον ἐν ἀμελείᾳ 
ζήσαντα καὶ σὲ παροργίσαντα. 

Στίχ.  Δόξα  σοι,  ὁ  Θεὸς  ἡμ
ῶν,  δόξα σοι. 

Ὅν μοι δέδωκας πρίν, κακῶς 
ἐσκόρπισα θεῖον πλοῦτον, ἐμα-
κρύνθην ἀπὸ σοῦ, ἀσώτως ζήσας, 

εὔσπλαγχνε Πάτερ. Δέξαι οὖν 
κἀμὲ ἐπιστρέφοντα. 

Δόξα… 
Τὰς ἀγκάλας νυνί, τὰς πα-

τρικὰς προσεφαπλώσας δέξαι, 
Κύριε, κᾀμέ, ὥσπερ τὸν Ἄσωτον, 
πανοικτίρμον, ὅπως εὐχαρίστως 
δοξάζω σε. 

Καὶ νῦν… Θεοτοκίον 
Ἐν ἐμοὶ ὁ Θεός, πᾶσαν δεικνὺς 

ἀγαθωσύνην, πάριδέ μου τὴν πλη-
θύν, τῶν ἐγκλημάτων ὡς 
εὐεργέτης, θείαις τῆς Μητρός σου 
δεήσεσι.  

ᾨδὴ γ΄.  
Ἦχος  β΄. 

Ὁ Εἱρμός. 
Ἐξήνθησεν ἡ ἔρημος, ὡσεὶ κρί-

νον Κύριε, ἡ τῶν ἐθνῶν στειρεύ-
ουσα, Ἐκκλησία τῇ παρουσίᾳ σου, 
ἐν ᾗ ἐστερεώθη ἡ καρδία μου».  

Στίχ. Δόξα τῇ ἁγίᾳ ἀναστάσει 
σου, Κύριε. 

Ἡ κτίσις ἐν τῷ πάθει σου, 
ἠλλοιοῦτο βλέπουσα, ἐν εὐτελεῖ 
προσχήματι, ὑπ' ἀνόμων, μυκτη-
ριζόμενον, τὸν ἑδράσαντα πάντα 
θείῳ νεύματι. 

Στίχ. Δόξα τῇ ἁγίᾳ ἀναστάσει 
σου, Κύριε. 

Ἐκ χοὸς κατ' εἰκόνα με, τῇ χειρί 
σου ἔπλασας, καὶ συντριβέντα 
πάλιν δέ, εἰς χοῦν θανάτου δι' 
ἁμαρτίαν Χριστέ, συγκαταβὰς εἰς 
ᾅδην συνανέστησας. 

Στίχ. Ὑπεραγία Θεοτόκε, σῶσον 
ἡμᾶς.        Θεοτοκίον 

Τὰ τάγματα ἐξέστησαν, τῶν 
Ἀγγέλων Πάναγνε, καὶ τῶν 
ἀνθρώπων ἔφριξαν, αἱ καρδίαι ἐπὶ 

τῷ τόκῳ σου· διὀ σε Θεοτόκε, 
πίστει σέβομεν. 

 
Ὁ Κανὼν τοῦ Τριῳδίου 

ᾨδὴ γ'.  
 Ἦχος β' 

Στειρωθέντα μου τὸν νοῦν  
Στίχ.  Δόξα  σοι,  ὁ  Θεὸς  ἡμ

ῶν,  δόξα σοι.  
Ἔξω ὅλος ἐμαυτοῦ, γεγονὼς 

φρενοβλαβῶς προσεκολλήθην, τοῖς 
παθῶν ἐφευρέταις, ἀλλὰ δέξαι με 
Χριστέ, ὥσπερ τὸν Ἄσωτον. 

Στίχ.  Δόξα  σοι,  ὁ  Θεὸς  ἡμ
ῶν,  δόξα σοι. 

Τοῦ Ἀσώτου τὴν φωνήν, ἐκμι-
μούμενος βοῶ· Ἥμαρτον Πάτερ, 
ὡς ἐκεῖνον οὖν κᾀμέ, ἐναγκάλισαι 
νυνί, καὶ μὴ ἀπώσῃ με. 

Δόξα Πατρί… 
Τὰς ἀγκάλας σου Χριστέ, ὑφα-

πλώσας συμπαθῶς ὑπόδειξαί με, 
ἀπὸ χώρας μακρᾶς, ἁμαρτίας καὶ 
παθῶν ἐπαναστρέφοντα. 

Καὶ νῦν… Θεοτοκίον 
Ἡ καλὴ ἐν γυναιξί, καταπλούτι-

σον κᾀμέ, καλῶν ἰδέαις, ἁμαρτίαις 
πολλαῖς, τὸν πτωχεύσαντα, Ἁγνή, 
ὅπως δοξάζω σε. 

 Συναπτὴ μικρά καὶ ἡ Ἐκφώνησις 
Ὅτι σὺ εἶ ὁ Θεὸς ἡμῶν,… 
Κοντάκιον Ἀναστάσιμον. 

Ἦχος Β΄. 
Τὰ ἄνω ζητῶν 

Ἀνέστης Σωτήρ, ἐκ τάφου Πα-
ντοδύναμε καὶ ᾍδης ἰδών, τὸ 
θαῦμα ἐξεπλήττετο, καὶ νεκροὶ 
ἀνίσταντο, καὶ ἡ κτίσις ἰδοῦσα 

συγχαίρει σοι, καὶ ὁ Ἀδάμ συ-
ναγάλλεται, καὶ κόσμος Σωτήρ 
μου ἀνυμνεῖ σε ἀεί.  

Ὁ Οἶκος 
Σὺ εἶ τὸ φῶς τῶν ἐσκοτισμένων, 

σὺ εἶ ἡ ἀνάστασις πάντων καὶ ἡ 
ζωὴ τῶν βροτῶν καὶ πάντας συ-
νανέστησας, τοῦ θανάτου τὸ 
κράτος Σωτὴρ σκυλεύσας, καὶ τοῦ 
ᾍδου τὰς πύλας συντρίψας Λόγε, 
καὶ οἱ θνητοὶ κατιδόντες τὸ θαῦμα 
ἐθαύμαζον, καὶ πᾶσα κτίσις συγ-
χαίρει ἐν τῇ σῇ Ἀναστάσει, 
Φιλάνθρωπε. Διὸ καὶ πάντες δο-
ξάζομεν, καὶ ὑμνοῦμεν τὴν σὴν συ-
γκατάβασιν, καὶ κόσμος Σωτήρ 
μου ἀνυμνεῖ σε ἀεί.   

Μεσώδιον κάθισμα τοῦ Τριωδίου. 
Ἦχος α΄. Τὸν τάφον σου Σωτήρ.   

Ἀγκάλας πατρικάς, διανοῖξαί 
μοι σπεῦσον, ἀσώτως τὸν ἐμόν, κα-
τηνάλωσα βίον, εἰς πλοῦτον 
ἀδαπάνητον, ἀφορῶν τοῦ ἐλέους 
Σου. Νῦν πτωχεύουσαν, μὴ 
ὑπερίδῃς καρδίαν· σοὶ γὰρ Κύριε, 
ἐν κατανύξει κραυγάζω. Ἥμαρτον, 
σῶσόν με.    

Δόξα Πατρί… Τὸ αὐτό.  
Καὶ νῦν… Θεοτοκίον 
Ἀνύμφευτε ἁγνή, Θεοτόκε Παρ-

θένε, ἡ μόνη τῶν πιστῶν, προ-
στασία καὶ σκέπη, κινδύνων καὶ 
θλίψεων, καὶ δεινῶν περιστάσεων, 
πάντας λύτρωσαι, τοὺς ἐπὶ σοὶ τάς 
ἐλπίδας, Κόρη, ἔχοντας, καὶ τὰς 
ψυχὰς ἡμῶν σῶσον ταῖς θείαις 
πρεσβείαις σου.  

Κοντάκιον. 
Ἦχος γ΄. 

Ἡ Παρθένος σήμερον.  

Τῆς πατρῴας, δόξης σου, ἀπο-
σκιρτήσας ἀφρόνως, ἐν κακοῖς 
ἐσκόρπισα, ὅν μοι παρέδωκας 
πλοῦτον· ὅθεν σοι τὴν τοῦ Ἀσώτου, 
φωνὴν κραυγάζω· Ἥμαρτον 
ἐνώπιόν σου Πάτερ οἰκτίρμον, 
δέξαι με μετανοοῦντα, καὶ ποίησόν 
με, ὡς ἕνα τῶν μισθίων σου. 

Ὁ Οἶκος. 
Τοῦ Σωτῆρος ἡμῶν καθ’ 

ἑκάστην διδάσκοντος δι’ οἰκείας 
φωνῆς, τῶν Γραφῶν ἀκουσώμεθα, 
περὶ τοῦ Ἀσώτου καὶ σώφρονος 
πάλιν, καὶ τούτου πίστει ἐκμι-
μησώμεθα τήν καλὴν μετάνοιαν, 
τῷ κατιδόντι πάντα τὰ κρύφια 
μετὰ ταπεινῆς καρδίας κράξωμεν· 
Ἡμάρτομέν σοι Πάτερ οἰκτίρμον, 
καὶ οὐκ ἐσμὲν ἄξιοι ποτέ, κληθῆναι 
τέκνα ὡς πρίν. Ἀλλ’ ὡς φύσει 
ὑπάρχων φιλάνθρωπος, σὺ προσ-
δέχου, καὶ ποίησόν με, ὡς ἕνα τῶν 
μισθίων σου. 

Σ υ ν α ξ ά ρ ι ο ν 
Τῇ Κ' τοῦ αὐτοῦ μηνός, Μνήμη 

τοῦ Ὁσίου Πατρὸς ἡμῶν καὶ θαυ-
ματουργοῦ Λέοντος, Ἐπισκόπου 
Κατάνης. 

Στίχοι 
Οἰ μὲν νεκρὸς Λέοντος, εἶ δ' οἵου 

πύθῃ, 
Πάντως ἐροῦμεν. Τοῦ προέδρου 

Κατάνης. 
Εἰκάδι ἀμφὶ Λέοντα χυτὴν ἐπὶ 

γαῖαν ἔχευσαν. 
Τῇ αὐτῇ ἡμέρᾳ, Μνήμη τοῦ 

Ἁγίου Μάρτυρος Σαδώκ, Ἐπι-
σκόπου, καὶ τῶν σὺν αὐτῷ τελειω-
θέντων τὸν ἀριθμὸν ἑκατὸν εἰκο-
σιοκτώ. 

Στίχοι 
Φέρει σὺν ὀκτὼ καὶ Σαδὼκ Ἐπι-

σκόπῳ, 
Ἡ δωδεκαπλῆ Μαρτύρων δεκὰς 

ξίφος. 
Τῇ αὐτῇ ἡμέρᾳ, Μνήμη τοῦ 

ὁσίου Πατρὸς ἡμῶν Βησσαρίωνος. 
Στίχοι 

Πολλῶν ἱδρώτων καὶ πόνων Βησ-
σαρίων, 

Πολλὰς θανὼν εὕρηκεν ἀντιμι-
σθίας. 

Τῇ αὐτῇ ἡμέρᾳ, Μνήμη τοῦ ἐν 
Ἁγίοις Πατρὸς ἡμῶν Ἀγάθωνος 
Πάπα Ῥώμης. 

Στίχοι 
Ῥώμης Ἀγάθων οἴακας διευ-

θύνας, 
Πρύμναν ἔκρουσε πρὸς νοητοὺς 

λιμένας. 
Ὑπόμνημα τριωδίου, 

Τῇ αὐτῇ ἡμέρᾳ τῆς τοῦ Ἀσώτου 
Υἱοῦ παραβολῆς ἐκ τοῦ ἱεροῦ 
Εὐαγγελίου μνείαν ποιούμεθα, ἣν 
οἱ θειότατοι Πατέρες ἡμῶν δευ-
τέραν ἐν τῷ Τριῳδίῳ ἐνέταξαν. 

Στίχοι, 
Ἄσωτος εἴ τις, ὡς ἐγώ, θαρρῶν 

ἴθι.Θείου γὰρ οἴκτου πᾶσα ἤνοι-
κται θύρα. 

Τῇ ἀφάτῳ φιλανθρωπίᾳ σου, 
Χριστὲ ὁ Θεὸς ἡμῶν, ἐλέησον ἡμᾶς. 
Ἀμήν. 

ΚΑΤΑΒΑΣΙΕΣ ΤΟΥ ΑΣΩΤΟΥ 
Ὠδὴ α'  Ἦχος β' 

Τὴν Μωσέως ὠδήν, ἀναλα-
βοῦσα βόησον ψυχή, Βοηθὸς καὶ 
σκεπαστῆς, ἐγένετό μοὶ εἰς σωτη-
ρίαν, οὔτός μου Θεὸς καὶ δοξάσω 
αὐτόν. 

Ὠδὴ γ' 
Στειρωθέντα μου τὸν νοῦν, καρ-

ποφόρον ὁ Θεὸς ἀνάδειξόν με, γε-
ωργὲ τῶν καλῶν, φυτουργὲ τῶν 
ἀγαθῶν, τὴ εὐσπλαγχνία σου. 

Ὠδὴ δ' 
Τὴν ἐκ Παρθένου σου γέννησιν, 

ὁ Προφήτης προβλέπων, ἀνεκή-
ρυττε βοῶν. Τὴν ἀκοήν σου ἀκή-
κοα καὶ ἐφοβήθην, ὅτι ἀπὸ θαιμάν, 
καὶ ἐξ ὅρους ἁγίου κατασκίου, 
ἐπεδήμησας, Χριστέ. 

Ὠδὴ ε' 
Τῆς νυκτὸς διελθούσης, ἤγγικεν 

ἡ ἡμέρα, καὶ τὸ φῶς τῶ κόσμω 
ἐπέλαμψε, διὰ τοῦτο ὑμνεῖ σὲ τάγ-
ματα Ἀγγέλων καὶ δοξολογεῖ σὲ 
Χριστὲ ὁ Θεός. 

Ὠδὴ ς' 
Βυθῶ ἁμαρτημάτων, συνέχομαι 

Σωτήρ, καὶ ἐν πελάγει τοῦ βίου βυ-
θίζομαι ἀλλ' ὥσπερ τὸν Ἰωνὰν ἐκ 
τοῦ θηρός, καμὲ τῶν παθῶν ἀνά-
γαγε, καὶ διάσωσόν με. 

Ὠδὴ ζ' 
Τὰ Χερουβὶμ μιμούμενοι, 

Παῖδες, ἐν τῇ καμίνω ἐχόρευον 
βοῶντες. Εὐλογητὸς εἶ ὁ Θεός, ὅτι 
ἐν ἀληθείᾳ καὶ κρίσει, ἐπήγαγες 
ταῦτα πάντα διὰ τὰς ἁμαρτίας 
ἡμῶν, ὁ ὑπερύμνητος καὶ δεδοξα-
σμένος εἰς πάντας τοὺς αἰῶνας. 

Ὠδὴ η' 
Στίχ. Αἰνοῦμεν, εὐλογοῦμεν, καί 

προσκυνοῦμεν τὸν Κύριον. 
Τὸν ἐν τῇ βάτω Μωσή, τῆς Παρ-

θένου τὸ θαῦμα, ἓν Σιναίω τῶ ὄρει 
προτυπώσαντά ποτέ, ὑμνεῖτε, 
εὐλογεῖτε, καὶ ὑπερυψοῦτε εἰς πά-
ντας τοὺς αἰῶνας. 

Τὴν Θεοτόκον καὶ μητέρα τοῦ 
φωτὸς… 

ΤΙΜΙΩΤΕΡΑ (Ἦχος β΄ ) 
Στίχ. Μεγαλύνει ἡ ψυχή μου τὸν 

Κύριον, καὶ ἠγαλλίασε τὸ πνεῦμά 
μου ἐπὶ τῷ Θεῷ τῷ σωτῆρί μου. 

Τὴν Τιμιωτέραν τῶν Χερουβίμ, 
καὶ ἐνδοξοτέραν ἀσυγκρίτως τῶν 
Σεραφίμ, τὴν ἀδιαφθόρως Θεὸν 
Λόγον τεκοῦσαν, τὴν ὄντως Θεοτό-
κον, σὲ μεγαλύνομεν. 

Στίχ. Ὅτι ἐπέβλεψεν ἐπὶ τὴν τα-
πείνωσιν τῆς δούλης αὐτοῦ· ἰδοὺ 
γὰρ ἀπὸ τοῦ νῦν μακαριοῦσί με 
πᾶσαι αἱ γενεαί. 

Τὴν Τιμιωτέραν… 
Στίχ. Ὅτι ἐποίησέ μοι μεγαλεῖα 

ὁ Δυνατός, καὶ ἅγιον τὸ ὄνομα 
αὐτοῦ, καὶ τὸ ἔλεος αὐτοῦ εἰς γε-
νεὰν καὶ γενεὰν τοῖς φοβουμένοις 
αὐτόν. 

Τὴν Τιμιωτέραν… 
Στίχ. Ἐποίησε κράτος ἐν 

βραχίονι αὐτοῦ, διεσκόρπισεν ὑπε-
ρηφάνους διανοίᾳ καρδίας αὐτῶν. 

Τὴν Τιμιωτέραν… 
Στίχ. Καθεῖλε δυνάστας ἀπὸ 

θρόνων καὶ ὕψωσε ταπεινούς, 
πεινῶντας ἐνέπλησεν ἀγαθῶν καὶ 
πλουτοῦντας ἐξαπέστειλεν κενούς. 

Τὴν Τιμιωτέραν… 
Στίχ. Ἀντελάβετο ᾽Ισραὴλ παι-

δὸς αὐτοῦ, μνησθῆναι ἐλέους, κα-
θὼς ἐλάλησε πρὸς τοὺς πατέρας 
ἡμῶν, τῷ Ἀβραὰμ καὶ τῷ σπέρματι 
αὐτοῦ ἕως αἰῶνος. 

Τὴν Τιμιωτέραν… 
Καταβασία 

ᾨδὴ θ΄. Ἦχος β' 

Τῶν γηγενῶν τὶς ἤκουσε 
τοιοῦτον, ἢ τὶς ἑώρακε ποτὲ; ὅτι 
παρθένος εὑρέθη ἐν γαστρὶ 
ἔχουσα, καὶ ἀνωδίνως τὸ βρέφος 
ἀποτεκοῦσα τοιούτόν σου τὸ 
θαῦμα καὶ σὲ ἁγνὴ Θεοκυῆτορ Μα-
ρία μεγαλύνομεν.  

Συναπτὴ μικρά καὶ ἡ Ἐκφώνησις 
Ὅτι σὲ αἰνοῦσι πᾶσαι αἱ δυνάμεις… 

 
ΕΞΑΠΟΣΤΕΙΛΑΡΙΑ 

Ἦχος β΄. 
Ἅγιος Κύριος ὁ Θεὸς ἡμῶν. 
Ἅγιος Κύριος ὁ Θεὸς ἡμῶν. 
Ὑψοῦτε Κύριον τὸν Θεὸν ἡμῶν 

καὶ προσκυνεῖτε τῷ ὑποποδίῳ τῶν 
ποδῶν αὐτοῦ. 

Ὅτι ἅγιος ἐστι. 
ΕΞΑΠΟΣΤΕΙΛΑΡΙΟΝ Β', 

Ἦχος β΄,  Τοῖς μαθηταῖς συνέλθωμεν. 
Τὸν λίθον θεωρήσασαι, ἀποκε-

κυλισμένον, αἱ Μυροφόροι ἔχαι-
ρον· εἶδον γὰρ Νεανίσκον, καθήμε-
νον ἐν τῷ τάφῳ, καὶ αὐτὸς ταύταις 
ἔφη· Ἰδοὺ Χριστὸς ἐγήγερται, 
εἴπατε σὺν τῷ Πέτρῳ, τοῖς Μαθη-
ταῖς· Ἐν τῷ ὄρει φθάσατε Γαλι-
λαίας, ἐκεῖ ὑμῖν ὀφθήσεται, ὡς 
προεῖπε τοῖς φίλοις. 

Ἐξαποστειλάριον, Τριῳδίου  
Ἦχος β' . Γυναῖκες ἀκουτίσθητε 

Τὸν πλοῦτον, ὅν μοι δέδωκας, 
τῆς χάριτος ὁ ἄθλιος, ἀποδημήσας 
ἀχρείως, κακῶς ἠνάλωσα Σῶτερ, 
ἀσώτως ζήσας δαίμοσι, δολίως διε-
σκόρπισα· διό με ἐπιστρέφοντα, 
ὥσπερ τὸν Ἄσωτον δέξαι, Πάτερ 
οἰκτίρμον, καὶ σῶσον. 

Ἕτερον Ἐξαποστειλάριον, Τριῳδίου  
Ἦχος β'  

Γυναῖκες ἀκουτίσθητε 

Ἐσκόρπισα τὸν πλοῦτόν σου, 
ἐκδαπανήσας Κύριε, καὶ πονηροῖς 
δαιμονίοις, καθυπετάγην ὁ τάλας· 
ἀλλὰ Σωτὴρ πανεύσπλαγχνε τὸν 
Ἄσωτον οἰκτείρησον, καὶ ῥυπω-
θέντα κάθαρον, τὴν πρώπην ἀπο-
διδούς μοι, στολὴν τῆς σῆς βασι-
λείας.  

Θεοτοκίον, Τριῳδίου 

Ἦχος β'.  Γυναῖκες ἀκουτίσθητε 

Ἁγία Μητροπάρθενε, τὸ μέγα 
περιήχημα τῶν Ἀποστόλων Μαρ-
τύρων, καὶ Προφητῶν καὶ Ὁσίων, 
τὸν σὸν Υἱὸν καὶ Κύριον, ἱλέωσαι 
τοῖς δούλοις σου, ἡμῖν Θεογεν-
νήτρια, ὅταν καθίσῃ τοῦ κρῖναι, τὰ 
κατ' ἀξίαν ἑκάστου. 

ΑΙΝΟΙ.  Ἦχος β΄. 

Πᾶσα πνοὴ αἰνεσάτω τὸν Κύ-
ριον. Αἰνεῖτε τὸν Κύριον ἐκ τῶν 
οὐρανῶν· αἰνεῖτε αὐτὸν ἐν τοῖς 
ὑψίστοις. Σοὶ πρέπει ὕμνος τῷ 
Θεῷ. 

Αἰνεῖτε αὐτόν, πάντες οἱ Ἄγγε-
λοι αὐτοῦ· αἰνεῖτε αὐτόν, πᾶσαι αἱ 
δυνάμεις αὐτοῦ. Σοὶ πρέπει ὕμνος 
τῷ Θεῷ. 

Στιχηρὰ Ἀναστάσιμα δ΄. 

Στίχ. Τοῦ ποιῆσαι ἐν αὐτοῖς 
κρῖμα ἔγγραπτον· δόξα αὕτη ἔσται 
πᾶσι τοῖς ὁσίοις αὐτοῦ. 

Πᾶσα πνοή, καὶ πᾶσα κτίσις, σὲ 
δοξάζει Κύριε, ὅτι διὰ τοῦ Σταυ-
ροῦ τὸν θάνατον κατήργησας, ἵνα 
δείξῃς τοῖς λαοῖς, τὴν ἐκ νεκρῶν 
σου Ἀνάστασιν, ὡς μόνος 
φιλάνθρωπος. 

Στίχ. Αἰνεῖτε τὸν Θεὸν ἐν τοῖς 
Ἁγίοις αὐτοῦ, αἰνεῖτε αὐτὸν ἐν 
στερεώματι τῆς δυνάμεως αὐτοῦ. 

Εἰπάτωσαν Ἰουδαῖοι, πῶς οἱ 
στρατιῶται ἀπώλεσαν τηροῦντες 
τὸν Βασιλέα; διατὶ γὰρ ὁ λίθος οὐκ 
ἐφύλαξε τὴν πέτραν τῆς ζωῆς; ἢ 
τὸν ταφέντα δότωσαν, ἢ 
ἀναστάντα προσκυνείτωσαν, λέγο-
ντες σὺν ἡμῖν· Δόξα τῷ πλήθει τῶν 
οἰκτιρμῶν σου. Σωτὴρ ἡμῶν δόξα 
σοι. 

Στίχ. Αἰνεῖτε αὐτὸν ἐπὶ ταῖς δυ-
ναστείαις αὐτοῦ, αἰνεῖτε αὐτὸν 
κατὰ τὸ πλῆθος τῆς μεγαλωσύνης 
αὐτοῦ. 

Χαίρετε λαοί, καὶ ἀγαλλιᾶσθε, 
Ἄγγελος ἐκάθισεν εἰς τὸν λίθον 
τοῦ μνήματος· αὐτὸς ἡμᾶς εὐηγ-
γελίσατο εἰπών· Χριστὸς ἀνέστη ἐκ 
νεκρῶν, ὁ Σωτὴρ τοῦ κόσμου, καὶ 
ἐπλήρωσε τὰ σύμπαντα εὐωδίας. 
Χαίρετε Λαοί, καὶ ἀγαλλιᾶσθε. 

Στίχ.  Αἰνεῖτε αὐτὸν ἐν ἤχῳ σάλ-
πιγγος, αἰνεῖτε αὐτὸν ἐν ψαλτηρίῳ 
καὶ κιθάρᾳ. 

Ἄγγελος μὲν τὸ Χαῖρε, πρὸ τῆς 
σῆς συλλήψεως Κύριε, τῇ Κεχαρι-
τωμένῃ ἐκόμισεν, Ἄγγελος δὲ τὸν 
λίθον τοῦ ἐνδόξου σου μνήματος, 
ἐν τῇ σῇ Ἀναστάσει ἐκύλισεν. Ὁ 
μὲν ἀντὶ τῆς λύπης, εὐφροσύνης 
σύμβολα μηνύων, ὁ δὲ ἀντὶ 
θανάτου, Δεσπότην ζωοδότην κη-
ρύττων ἡμῖν. Διὸ βοῶμέν σοι· 
Εὐεργέτα τῶν ἁπάντων, Κύριε 
δόξα σοι. 

 
 
 

Ἕτερo Στιχηρά Ἀνατολικ;o. 
Ἦχος β΄ 

Στίχ. Αἰνεῖτε αὐτὸν ἐν τυμπάνῳ 
καὶ χορῷ, αἰνεῖτε αὐτὸν ἐν χορδαῖς 
καὶ ὀργάνῳ 

Ἔρραναν μύρα μετὰ δακρύων, 
ἐπὶ τὸ μνῆμά σου αἱ Γυναῖκες, καὶ 
ἐπλήσθη χαρᾶς τὸ στόμα αὐτῶν, ἐν 
τῷ λέγειν· Ἀνέστη ὁ Κύριος.  

Ἰδιόμελα τῶν αἶνων τοῦ Ἀσώτου. 
Ἦχος  β΄ 

Στίχ. Αἰνεῖτε αὐτὸν ἐν κυμβά-
λοις εὐήχοις, αἰνεῖτε αὐτὸν ἐν κυμ-
βάλοις ἀλαλαγμοῦ. Πᾶσα πνοὴ 
αἰνεσάτω τὸν Κύριον. 

Τὴν τοῦ Ἀσώτου φωνὴν προ-
σφέρω σοι Κύριε. Ἥμαρτον 
ἐνώπιον τῶν ὀφθαλμῶν σου ἀγαθέ, 
ἐσκόρπισα τὸν πλοῦτον τῶν χαρι-
σμάτων σου, ἀλλὰ δέξαι με μετα-
νοοῦντα, Σωτὴρ καὶ σῶσόν με. 

Στίχ. Ἀνάστηθι, Κύριε, ὁ Θεός 
μου, ὑψωθήτω ἡ χείρ σου, μὴ ἐπι-
λάθῃ τῶν πενήτων σου εἰς τέλος. 

Ὡς ὁ Ἄσωτος Υἱὸς ἦλθον κᾀγὼ 
οἰκτίρμον, ὁ τὸν βίον ὅλον δαπα-
νήσας ἐν τῇ ἀποδημίᾳ, ἐσκόρπισα 
τὸν πλοῦτον, ὃν δέδωκάς μοι 
Πάτερ, δέξαι με μετανοοῦντα ὁ 
Θεός, καὶ ἐλέησόν με. 

Ἦχος πλ. δ' 
Στίχ. Ἐξομολογήσομαί σοι, Κύ-

ριε, ἐν ὅλῃ καρδίᾳ μου, διηγήσομαι 
πάντα τὰ θαυμάσιά σου.  

Δαπανήσας ἀσώτως, τῆς πα-
τρικῆς οὐσίας τὸν πλοῦτον, καὶ κα-
ταναλώσας, ἔρημος γέγονα, ἐν τῇ 
χώρᾳ οἰκήσας, τῶν πονηρῶν πο-
λιτῶν, καὶ μηκέτι φέρων τὸ μετὰ 
τούτων συνοικέσιον, ἐπιστρέψας 
βοῶ σοι τῷ οἰκτίρμονι Πατρί· 
Ἥμαρτον εἰς τὸν οὐρανόν, καὶ 

ἐνώπιόν σου, καὶ οὐκ εἰμὶ ἄξιος 
κληθῆναι υἱός σου· ποίησόν με ὡς 
ἕνα τῶν μισθίων σου, ὁ Θεός, καὶ 
ἐλέησόν με. 

Δόξα Πατρί… Ἦχος πλ. β΄ 

 Πάτερ ἀγαθέ, ἐμακρύνθην ἀπὸ 
σοῦ μὴ ἐγκαταλίπῃς με, μηδὲ 
ἀχρεῖον δείξῃς τῆς βασιλείας σου· 
ὁ ἐχθρὸς ὁ παμπόνηρος ἐγύμνωσέ 
με, καὶ ᾖρέ μου τὸν πλοῦτον· τῆς 
ψυχῆς τὰ χαρίσματα ἀσώτως διε-
σκόρπισα, ἀναστὰς οὖν, ἐπι-
στρέψας πρὸς σὲ ἐκβοῶ· Ποίησόν 
με ὡς ἕνα τῶν μισθίων σου, ὁ δι' 
ἐμὲ ἐν Σταυρῷ τὰς ἀχράντους σου 
χεῖρας ἁπλώσας, ἵνα τοῦ δεινοῦ 
θηρὸς ἀφαρπάσῃς με, καὶ τὴν 
πρώτην καταστολὴν ἐπενδύσῃς με, 
ὡς μόνος πολυέλεος. 

Καὶ νῦν… ἦχος β΄  
Ὑπερευλογημένη ὑπάρχεις, Θε-

οτόκε Παρθένε, διὰ γὰρ τοῦ ἐκ σοῦ 
σαρκωθέντος, ὁ ᾍδης ἠχμαλώτι-
σται, ὁ Ἀδὰμ ἀνακέκληται, ἡ κα-
τάρα νενέκρωται, ἡ Εὔα ἠλευθέρω-
ται, ὁ θάνατος τεθανάτωται, καὶ 
ἡμεῖς ἐζωοποιήθημεν, διὸ ἀνυ-
μνοῦντες βοῶμεν. Εὐλογητὸς Χρι-
στὸς ὁ Θεὸς ἡμῶν, ὁ οὕτως εὐδο-
κήσας, δόξα σοι. 

Δοξολογία Μεγάλη 
εἰς ἦχον  β΄. 

Δόξα σοι τῷ δείξαντι τὸ φῶς. 
Δόξα ἐν ὑψίστοις Θεῷ, καὶ ἐπὶ γῆς 
εἰρήνη, ἐν ἀνθρώποις εὐδοκία. 

Ὑμνοῦμέν σε, εὐλογοῦμέν σε, 
προσκυνοῦμέν σε, δοξολογοῦμέν 
σε, εὐχαριστοῦμέν σοι, διὰ τὴν 
μεγάλην σου δόξαν. 

Κύριε βασιλεῦ, ἐπουράνιε Θεέ, 
Πάτερ παντοκράτορ, Κύριε Υἱὲ μο-
νογενές, Ἰησοῦ Χριστέ, καὶ Ἅγιον 
Πνεῦμα. 

Κύριε ὁ Θεός, ὁ ἀμνὸς τοῦ Θεοῦ, 
ὁ Υἱὸς τοῦ Πατρός, ὁ αἴρων τὴν 
ἁμαρτίαν τοῦ κόσμου, ἐλέησον 
ἡμᾶς, ὁ αἴρων τὰς ἁμαρτίας τοῦ 
κόσμου. 

Πρόσδεξαι τὴν δέησιν ἡμῶν, ὁ 
καθήμενος ἐν δεξιᾷ τοῦ Πατρός, 
καὶ ἐλέησον ἡμᾶς. 

Ὅτι σὺ εἶ μόνος Ἅγιος, σὺ εἶ 
μόνος Κύριος, Ἰησοῦς Χριστός, εἰς 
δόξαν Θεοῦ Πατρός. Ἀμήν. 

Καθ’ ἑκάστην ἡμέραν εὐλογήσω 
σε, καὶ αἰνέσω τὸ ὄνομά σου εἰς 
τὸν αἰῶνα, καὶ εἰς τὸν αἰῶνα τοῦ 
αἰῶνος. 

Καταξίωσον, Κύριε, ἐν τῇ ἡμέρᾳ 
ταύτῃ, ἀναμαρτήτους φυλαχθῆναι 
ἡμᾶς. 

Εὐλογητὸς εἶ, Κύριε, ὁ Θεὸς τῶν 
Πατέρων ἡμῶν, καὶ αἰνετὸν καὶ δε-
δοξασμένον τὸ ὄνομά σου εἰς τοὺς 
αἰῶνας. Ἀμήν. 

Γένοιτο, Κύριε, τὸ ἔλεός σου ἐφ’ 
ἡμᾶς, καθάπερ ἠλπίσαμεν ἐπὶ σέ. 

Εὐλογητὸς εἶ, Κύριε, δίδαξόν με 
τὰ δικαιώματά σου. 

Εὐλογητὸς εἶ, Κύριε, δίδαξόν με 
τὰ δικαιώματά σου. 

Εὐλογητὸς εἶ, Κύριε, δίδαξόν με 
τὰ δικαιώματά σου. 

Κύριε, καταφυγὴ ἐγενήθης ἡμῖν, 
ἐν γενεᾷ καὶ γενεᾷ. Ἐγὼ εἶπα΄ 
Κύριε, ἐλέησόν με, ἴασαι τὴν ψυχήν 
μου, ὅτι ἥμαρτόν σοι. 

Κύριε, πρὸς σὲ κατέφυγον, 
δίδαξόν με τοῦ ποιεῖν τὸ θέλημά 
σου, ὅτι σὺ εἶ ὁ Θεός μου. 

Ὅτι παρὰ σοὶ πηγὴ ζωῆς, ἐν τῷ 
φωτί σου ὀψόμεθα φῶς. 

Παράτεινον τὸ ἔλεός σου τοῖς 
γινώσκουσί σε. 

 Ἅγιος ὁ Θεός, Ἅγιος Ἰσχυρός, 
Ἅγιος Ἀθάνατος, ἐλέησον ἡμᾶς. 

Ἅγιος ὁ Θεός, Ἅγιος Ἰσχυρός, 
Ἅγιος Ἀθάνατος, ἐλέησον ἡμᾶς. 

Ἅγιος ὁ Θεός, Ἅγιος Ἰσχυρός, 
Ἅγιος Ἀθάνατος, ἐλέησον ἡμᾶς. 

Δόξα Πατρὶ καὶ Υἱῷ καὶ ἁγίῳ 
Πνεύματι. 

Καὶ νῦν καὶ ἀεὶ καὶ εἰς τοὺς 
αἰῶνας τῶν αἰώνων. Ἀμήν. 

Ἅγιος Ἀθάνατος, ἐλέησον ἡμᾶς. 
Ἅγιος ὁ Θεός,  
Ἅγιος Ἰσχυρός,  
Ἅγιος Ἀθάνατος, ἐλέησον ἡμᾶς.  

καὶ εὐθύς τὸ παρόν Ἀναστάσιμον  
Τροπάριον. Ἦχος β΄  

Σήμερον σωτηρία τῷ κόσμῳ 
γέγονεν, ᾄσωμεν τῷ ἀναστάντι ἐκ 
τάφου καὶ ἀρχηγῷ τῆς ζωῆς ἡμῶν· 
καθελὼν γὰρ τῷ θανάτῳ τὸν θάνα-
τον, τὸ νῖκος ἔδωκεν ἡμῖν, καὶ τὸ 
μέγα ἔλεος. 

 
ΕΙΣ ΤΗΝ ΘΕΙΑΝ ΛΕΙΤΟΥΡΓΙΑΝ 

ΑΝΤΙΦΩΝΑ ( τῶν Κυριακῶν) 
Ἀντίφωνον Α΄ 

Ἦχος β´. 
Στίχ.Εὐλόγει ἡ ψυχή μου, τὸν 

Κύριον, καὶ πάντα τὰ ἐντός μου τὸ 
ὄνομα τὸ ἅγιον αὐτοῦ. 

Ταῖς πρεσβείαις τῆς Θεοτόκου, 
Σῶτερ σῶσον ἡμᾶς. 

Στίχ.Εὐλόγει, ἡ ψυχή μου, τὸν 
Κύριον, καὶ μὴ ἐπιλανθάνου πάσας 
τὰς ἀνταποδόσεις αὐτοῦ. 

Ταῖς πρεσβείαις τῆς Θε-
οτόκου… 

Στίχ. Κύριος ἐν τῷ οὐρανῷ 
ἡτοίμασε τὸν θρόνον αὐτοῦ, καὶ ἡ 
βασιλεία αὐτοῦ πάντων δεσπόζει. 

Ταῖς πρεσβείαις τῆς Θε-
οτόκου… 

Στίχ. Εὐλογεῖτε τὸν Κύριον, 
πάντα τὰ ἔργα αὐτοῦ, ἐν παντὶ 
τόπῳ τῆς δεσποτείας αὐτοῦ. 

Ταῖς πρεσβείαις τῆς Θε-
οτόκου… 

Δόξα Πατρί…Καὶ νῦν. 
Ταῖς πρεσβείαις τῆς Θε-

οτόκου… 
Ἀντίφωνον Β΄ 

Ἦχος β´. 
Στίχ. Αἴνει, ἡ ψυχή μου τὸν 

Κύριον, αἰνέσω Κύριον ἐν τῇ ζωῇ 
μου ψαλῶ τῷ Θεῷ μου ἕως 
ὑπάρχω. 

Σῶσον ἡμᾶς, Υἱὲ Θεοῦ, ὁ 
ἀναστὰς ἐκ νεκρῶν, ψάλλοντάς σοι 
Ἀλληλούϊα. 

Στίχ.  Μακάριος, οὗ ὁ Θεὸς 
Ἰακὼβ βοηθὸς αὐτοῦ, ἡ ἐλπὶς 
αὐτοῦ ἐπὶ Κύριον τὸν Θεὸν αὐτοῦ. 

Σῶσον ἡμᾶς, Υἱὲ Θεοῦ, ὁ 
ἀναστὰς… 

Στίχ. Τὸν ποιήσαντα τὸν 
οὐρανὸν καὶ τὴν γῆν, τὴν θάλασσαν 
καὶ πάντα τὰ ἐν αὐτοῖς· 

Σῶσον ἡμᾶς, Υἱὲ Θεοῦ, ὁ 
ἀναστὰς.. 

Στίχ.. Βασιλεύσει Κύριος εἰς τὸν 
αἰῶνα, ὁ Θεός σου, Σιών, εἰς γε-
νεὰν καὶ γενεάν. 

Σῶσον, ἡμᾶς, Υἱὲ Θεοῦ, ὁ 
ἀναστὰς… 

Δόξα Πατρὶ…Καὶ νῦν… 
Ὁ μονογενὴς Υἱὸς καὶ Λόγος τοῦ 

Θεοῦ, ἀθάνατος ὑπάρχων, καὶ κα-
ταδεξάμενος, διὰ τὴν ἡμετέραν 
σωτηρίαν, σαρκωθῆναι ἐκ τῆς 
ἁγίας Θεοτόκου καὶ ἀειπαρθένου 
Μαρίας, ἀτρέπτως ἐνανθρωπήσας, 
σταυρωθείς τε, Χριστὲ ὁ Θεός, 
θανάτῳ θάνατον πατήσας, Εἷς ὢν 
τῆς ἁγίας Τριάδος, συνδοξαζόμε-
νος τῷ Πατρὶ καὶ τῷ ἁγίῳ 
Πνεύματι, σῶσον ἡμᾶς. 

Ἀντίφωνον Γ΄ 
Ἦχος Β́. 

Στίχ. ά. Αὕτη ἡ ἡμέρα Κυρίου, 
ἀγαλλιασώμεθα καὶ εὐφρανθῶμεν 
ἐν αὐτῇ. 

Ἀπολυτίκιον. Ἦχος Β́. 
Ὅτε κατῆλθες πρὸς τὸν θάνα-

τον, ἡ ζωὴ ἡ ἀθάνατος, τότε τὸν 
ᾍδην ἐνέκρωσας, τῇ ἀστραπῇ τῆς 
Θεότητος· ὅτε δὲ καὶ τοὺς τε-
θνεῶτας ἐκ τῶν καταχθονίων 
ἀνέστησας, πᾶσαι αἱ Δυνάμεις τῶν 
ἐπουρανίων ἐκραύγαζον· Ζωοδότα 
Χριστὲ ὁ Θεὸς ἡμῶν, δόξα σοι.   

Μικρὰ Εἴσοδος. 
Εἰσοδικὸν 

Δεῦτε προσκυνήσωμεν καὶ 
προσπέσωμεν Χριστῷ, σῶσον ἡμᾶς 
Υἱὲ Θεοῦ ὁ ἀναστάς ἐκ νεκρῶν 
ψάλλοντάς σοι, Ἀλληλούϊα. 

 Ἀπολυτίκιον. Ἦχος Β́. 
Ὅτε κατῆλθες πρὸς τὸν θάνα-

τον, ἡ ζωὴ ἡ ἀθάνατος, τότε τὸν 
ᾍδην ἐνέκρωσας, τῇ ἀστραπῇ τῆς 
Θεότητος· ὅτε δὲ καὶ τοὺς τε-
θνεῶτας ἐκ τῶν καταχθονίων 

ἀνέστησας, πᾶσαι αἱ Δυνάμεις τῶν 
ἐπουρανίων ἐκραύγαζον· Ζωοδότα 
Χριστὲ ὁ Θεὸς ἡμῶν, δόξα σοι.   

Ἀπολυτίκιον τοῦ  Τοῦ Ναοῦ 
Κοντάκιον. 

Ἦχος γ΄. Ἡ Παρθένος σήμερον.  
Τῆς πατρῴας, δόξης σου, ἀπο-

σκιρτήσας ἀφρόνως, ἐν κακοῖς 
ἐσκόρπισα, ὅν μοι παρέδωκας 
πλοῦτον· ὅθεν σοι τὴν τοῦ Ἀσώτου, 
φωνὴν κραυγάζω· Ἥμαρτον 
ἐνώπιόν σου Πάτερ οἰκτίρμον, 
δέξαι με μετανοοῦντα, καὶ ποίησόν 
με, ὡς ἕνα τῶν μισθίων σου. 

Τρισάγιον Ἀποστόλου 
Ἅγιος ὁ Θεός, ἅγιος ἰσχυρός, 

ἅγιος ἀθάνατος, ἐλέησον ἡμᾶς.(γ΄ ) 
Δόξα Πατρὶ καὶ Υἱῷ καὶ Ἁγίῳ 

Πνεύματι.  
Καὶ νῦν καὶ ἀεὶ καὶ εἰς τοὺς 

αἰῶνας τῶν αἰώνων. Ἀμὴν.  
Ἅγιος ἀθάνατος, ἐλέησον ἡμᾶς.  
Δύναμις. 
Ἅγιος ὁ Θεός, ἅγιος ἰσχυρός, 

ἅγιος ἀθάνατος, ἐλέησον ἡμᾶς. 
ΑΠΟΣΤΟΛΙΚΟΝ ΑΝΑΓΝΩΣΜΑ 
ΚΥΡΙΑΚΗΣ ΛΔ΄. ΤΟΥ ΑΣΩΤΟΥ. 

Προκείμενον ἦχος β΄ 
Ἰσχύς μου καὶ ὕμνησίς μου ὁ 

Κύριος.  
Στίχ. Παιδεύων ἐπαίδευσέ με ὁ 

Κύριος.  
Πρὸς Κορινθίους Α΄ Ἐπιστολῆς 

Παύλου τὸ Ἀνάγνωσμα   6:12-20 
Ἀδελφοί, πάντα μοι ἔξεστιν, 

ἀλλ’ οὐ πάντα συμφέρει· πάντα 
μοι ἔξεστιν, ἀλλ’ οὐκ ἐγὼ ἐξουσια-
σθήσομαι ὑπό τινος. Τὰ βρώματα 
τῇ κοιλίᾳ καὶ ἡ κοιλία τοῖς βρώμα-
σιν· ὁ δὲ Θεὸς καὶ ταύτην καὶ 

ταῦτα καταργήσει. Τὸ δὲ σῶμα οὐ 
τῇ πορνείᾳ, ἀλλὰ τῷ Κυρίῳ, καὶ ὁ 
Κύριος τῷ σώματι· ὁ δὲ Θεὸς καὶ 
τὸν Κύριον ἤγειρε καὶ ἡμᾶς ἐξεγε-
ρεῖ διὰ τῆς δυνάμεως αὐτοῦ. Οὐκ 
οἴδατε ὅτι τὰ σώματα ὑμῶν μέλη 
Χριστοῦ ἐστιν; Ἄρας οὖν τὰ μέλη 
τοῦ Χριστοῦ ποιήσω πόρνης μέλη; 
Μὴ γένοιτο. Ἢ οὐκ οἴδατε ὅτι ὁ 
κολλώμενος τῇ πόρνῃ ἓν σῶμά 
ἐστιν; Ἔσονται γάρ, φησίν, οἱ δύο 
εἰς σάρκα μίαν· ὁ δὲ κολλώμενος 
τῷ Κυρίῳ ἓν πνεῦμά ἐστι. φεύγετε 
τὴν πορνείαν. Πᾶν ἁμάρτημα ὃ ἐὰν 
ποιήσῃ ἄνθρωπος ἐκτὸς τοῦ 
σώματός ἐστιν· ὁ δὲ πορνεύων εἰς 
τὸ ἴδιον σῶμα ἁμαρτάνει. Ἢ οὐκ 
οἴδατε ὅτι τὸ σῶμα ὑμῶν ναὸς τοῦ 
ἐν ὑμῖν Ἁγίου Πνεύματός ἐστιν, οὗ 
ἔχετε ἀπὸ Θεοῦ, καὶ οὐκ ἐστὲ ἑαυ-
τῶν; ἠγοράσθητε γὰρ τιμῆς· δο-
ξάσατε δὴ τὸν Θεὸν ἐν τῷ σώματι 
ὑμῶν καὶ ἐν τῶ πνεύματι ὑμῶν, 
ἅτινά ἐστι τοῦ Θεοῦ. 

Ἀλληλούϊα. (γ΄). Ἦχος β΄ 

Στίχ. Ἐπακούσαι σου Κύριος ἐν 
ἡμέρᾳ θλίψεως.  

Στίχ. Κύριε, σῶσον τὸν βασιλέα, 
καὶ ἐπάκουσον ἡμῶν.   

Δόξα σοι, Κύριε, δόξα σοι. 
Καὶ καθεξῆς ἡ Θεία Λειτουργία τοῦ Ἱε-
ροῦ Χρυσοστόμου. Εἰς τό᾽Εξαιρέτως 

Ἄξιόν ἐστιν ὡς ἀληθῶς, μα-
καρίζειν σὲ τὴν Θεοτόκον, τὴν ἀει-
μακάριστον καὶ παναμώμητον καὶ 
μητέρα τοῦ Θεοῦ ἡμῶν. Τὴν τιμιω-
τέραν τῶν Χερουβεὶμ καὶ ἐνδο-
ξοτέραν ἀσυγκρίτως τῶν Σερα-
φείμ, τὴν ἀδιαφθόρως Θεὸν Λόγον 

τεκοῦσαν, τὴν ὄντως Θεοτόκον, σὲ 
μεγαλύνομεν. 

Κοινωνικόν 
ἦχος Β΄ 

Αἰνεῖτε τὸν Κύριον ἐκ τῶν 
οὐρανῶν. Ἀλληλούϊα. 

ἦχος β΄ 
Εἴδομεν τὸ φῶς τὸ ἀληθινόν, 

ἐλάβομεν Πνεῦμα ἐπουράνιον, 
εὕρομεν πίστιν ἀληθῆ, ἀδιαίρετον 
Τριάδα προσκυνοῦντες, αὕτη γὰρ 
ἡμᾶς ἔσωσεν.   

Ἀμήν ἀμήν ἀμήν. Εἰς ἄφεσιν 
ἁμαρτιῶν καὶ εἰς ζωὴν ταὴν αἰώ-
νιον. 

Πληρωθήτω τό στόμα ἡμῶν 
αἰνέσεώς σου, Κύριε, ὅπως 
ὑμνήσωμεν τήν δόξαν Σου, ὅτι 
ᾐξίωσας ἡμᾶς μετασχεῑν, τῶν 
ᾁγίων Σου μυστηρίων. Τήρησον 
ἡμᾶς ἐν τῶ σῶ ᾁγιασμῶ ὅλην τήν 
ἡμέραν μελετᾶν τήν δικαιοσύνην 
Σου. Ἀλληλουΐα, Ἀλληλουΐα, Ἀλλη-
λουΐα. 

Εἴη τὸ ὄνομα Κυρίου εὐλογη-
μένον ἀπό τοῦ νῦν καὶ ἕως τοῦ 
αἰῶνος. (τρίς). 

                                                              
Ἀπόλυσις 

«῾Ο ἀναστάς ἐκ νεκρῶν…» 
Ἡ Μεταφορὰ Κειμένων   
Καλλιτεχνικὴ ἐπιμέλεια 

ἔγινε ἀπὸ τὸν Βασίλειο Κιαμηλίδη 
Ἱεροψάλτη 

 στὸν Ι.Ν. Ἁγίου Γεωργίου  
Κουλούρας Βέροιας. 

 
 
 
 

 

 

 

 

 

 


